
Egwyddorion Arweiniol y Gymdeithas ar gyfer ymateb i geisiadau i roi sylwadau

Mae'r ddogfen hon yn nodi'r egwyddorion y bydd Cymdeithas Ddysgedig Cymru (CDC) yn glynu atynt wrth ystyried ac ymateb i geisiadau gan Gymrodyr neu randdeiliaid eraill i ddarparu cefnogaeth mewn achosion lle mae adrannau neu sefydliadau ymchwil yn wynebu cael eu cau neu'n wynebu gostyngiad sylweddol, yn bennaf oherwydd cyfyngiadau ariannol. Cafodd y rhain eu cymeradwyo gan Gyngor CDdC ar 18 Mawrth 2026.

Bydd gwaith CDdC yn seiliedig ar yr egwyddorion canlynol:
Statws elusennol: Mae CDdC yn elusen, gyda dyletswydd i ddarparu budd i'r cyhoedd, ac nid yw’n gorff sy'n cynrychioli unrhyw grŵp penodol. O ganlyniad, nid oes gan CDdC ddyletswydd i eiriol dros unrhyw sector penodol. Yn hytrach, rhaid i unrhyw beth y mae CDdC yn eiriol drosto fod yn gwbl gyson â’i chenhadaeth bob amser.
Didueddrwydd ac Annibyniaeth: Mae CDdC wedi ymrwymo i gynnal ei didueddrwydd fel academi genedlaethol Cymru. Mae’r Gymdeithas yn cefnogi rhagoriaeth academaidd a chryfder yr ecosystem ymchwil ac arloesi. Ni ddylai’r Gymdeithas gael ei hystyried fel un sy’n eiriol dros fuddiannau unrhyw unigolyn na sefydliad.
Parch at Awtonomi Sefydliadol: mater i arweinwyr a chyrff llywodraethu’r prifysgolion yw eu trefniadau llywodraethu mewnol. Ni fydd CDdC yn gwneud sylwadau ar benderfyniadau gweithredol neu strategol, oni bai bod goblygiadau clir a sylweddol sy’n ymestyn y tu hwnt i’r sefydliad dan sylw.
Arwyddocâd Cenedlaethol a Strategol: Gall CDdC ystyried os y gallai'r newid arfaethedig niweidio gallu, disgyblaeth neu seilwaith cenedlaethol unigryw neu hanfodol. Mae hyn yn cynnwys meysydd sy’n allweddol i sylfaen ymchwil Cymru, blaenoriaethau polisi cyhoeddus, treftadaeth ddiwylliannol neu enw da rhyngwladol Cymru.
Ystyriaethau Moesegol: Bydd CDdC yn asesu ceisiadau ac yn ystyried ein hegwyddorion moesegol, yn ogystal ag unrhyw oblygiadau i enw da a gwerthoedd y Gymdeithas.
Cefnogi Rhyddid Academaidd: Mae CDdC yn pwysleisio bod rhyddid academaidd yn hanfodol i fynd ar drywydd dysgu a datblygu syniadau newydd. Er yn parchu sut mae sefydliadau'n cael eu rhedeg, bydd y Gymdeithas yn ystyried a yw’r newidiadau neu’r posibiliad o gau yn peri risgiau i amrywiaeth lleisiau academaidd neu i allu ysgolheigion i gael y rhyddid i addysgu, gwneud gwaith ymchwil a thrafod syniadau'n agored. 
Asesiad Seiliedig ar Dystiolaeth: Dim ond pan fo tystiolaeth gredadwy, wedi’i dogfennu’n dda, sy'n dangos y bydd effaith y newid yn ymestyn y tu hwnt i’r sefydliad a’i sector ac yn effeithio ar fuddiannau cenedlaethol a/neu gyhoeddus y bydd CDdC yn ystyried gweithredu. Mae'n rhaid i’r rhai sy’n gofyn am gefnogaeth y Gymdeithas ddangos arwyddocâd cenedlaethol yr adran neu’r sefydliad sy’n wynebu bygythiad.
Atebolrwydd: Bydd CDdC yn gweithredu’n dryloyw, ac yn sicrhau bod unrhyw gefnogaeth sydd yn cael ei chynnig yn seiliedig ar feini prawf sydd wedi’u mynegi’n glir, a bod y sail resymegol dros unrhyw benderfyniad yn cael ei dogfennu a’i chyfathrebu’n briodol.

